Drie kerke gaan weer praat oor eenheid
K 34029: Drie kerke gaan weer praat oor eenheid;  Beeld, 29.1.10
Neels Jackson:  Die NG Kerk, NG Kerk in Afrika (NGKA) en Reformed Church in Africa (RCA) het besluit om voort te gaan met gesprekke oor kerkeenheid.  Dit kom nadat die eenheidsgesprekke in die NG Kerk-familie ’n dooiepunt bereik het nadat die Verenigende Gereformeerde Kerk (VGK) se algemene sinode ’n moratorium op hul deelname geplaas het. Gesprekke tussen die NG Kerk en die VGK het intussen onder bemiddeling van die Wêreldbond van Gereformeerde Kerke hervat, maar die NGKA en die RCA is daarvan uitgesluit.  Die moderators van die drie kerke wat nou verder oor eenheid wil praat – prof. Piet Strauss, dr. Dawid Keta en ds. Bennett Shunmugam – het gister al drie beklemtoon die deur bly vir die VGK oop om by die gesprekke aan te sluit.  In ’n gesamentlike brief aan hul gemeentes sê die drie moderators daar is besluit om einde April saam te vergader om te besin oor die pad vorentoe met kerkeenheid.  Elke kerk sal 20 verteenwoordigers na die vergadering stuur.  Al drie die moderators het by navraag beklemtoon dit is nou te vroeg om te sê of dié drie kerke sonder die VGK kan verenig.  Shunmugam het gesê die RCA het ’n staande besluit dat kerkeenheid al vier kerke moet insluit. As die vergadering in April iets anders aanbeveel, sal hul sinode dit eers moet goedkeur.  Keta het ook gesê die ideaal bly dat al vier kerke moet verenig, maar die April-vergadering sal moet besluit watter koers hulle sal inslaan.  Strauss het gesê as die drie kerke sou besluit om te verenig, sou dit waarskynlik ’n losse eenheid wees sodat ander gereformeerde kerke ook kan bykom.  Hulle wil egter nie by die punt uitkom dat hulle sonder die VGK verenig nie.

K 34018: NGK praat oor eenheid met sy kleiner susters;  Rapport, 31.1.10

Johannes de Villiers:   Kerkeenheidsgesprekke sonder die hindernis van die Belydenis van Belhar.   Dít is op mediumtermyn moontlik die toekoms van die NG Kerk-familie se sukkelende eenheidsgesprekke nadat dit die afgelope week geblyk het dié gesprek, wat oor die laaste jaar of twee feitlik doodgeloop het, kan dalk weer aan die gang kom – maar vir nou eers tussen die NG Kerk en sy kleiner susterskerke.  Prof. Thias Kgatla, moderator van die Verenigende Gereformeerde Kerk (VGK), het egter sy ongelukkigheid daarmee uitgespreek dat die res van die NG familie met mekaar gesprek gaan voer.  Waar eenheidsgesprekke in die verlede deur die stormagtige betrekkinge tussen die NG Kerk (oorwegend wit) en VGK (oorwegend swart en bruin) oorheers is, gaan die NG Kerk nou in April eerder ’n “raadplegende kerkvergadering” met die twee kleiner susterskerke – die NG Kerk in Afrika (NGKA – oorwegend swart) en die Reformed Church in Africa (RCA – oorwegend Indiër) hou.  Dinge tussen die NG Kerk en die VGK het die laaste jare so te sê platgeval omdat die VGK aandring dat die NG Kerk eers die Belydenis van Belhar moet aanvaar voordat hulle een kan word. Die meeste NG lidmate is teen die aanvaarding van Belhar gekant – en in reaksie het die VGK eenheidsgesprekke met die NG Kerk opgeskort.  In sommige kerkkringe is die afgelope week bespiegel die jongste verwikkelinge kan ’n nuwe model vir die gesprek oplewer.  Nóg die NGKA nóg die RCA erken die Belydenis van Belhar, so dit behoort nie ’n struikelblok tussen dié drie kerke te wees nie.  Prof. Piet Strauss, moderator van die NG Kerk, sê egter sy kerk het nie hoop op eenheid met die VGK laat vaar nie.   “Maar ons wil die NGKA en RCA ook bytrek.”  Volgens Strauss sal die raadplegende kerkvergadering in April probeer om konsensus tussen die drie deelnemende kerke te bereik, maar dit sal nie besluite kan neem wat die kerke bind nie.  Van die VGK se kant was daar tegelyk ’n vasberadenheid om nie met die NG Kerk te praat nie, maar ook ’n ongelukkigheid dat die NG Kerk met die ander susters praat.  Kgatla het die komende kerkvergadering as ’n “grap” bestempel. “Ons behou steeds ons moratorium op gesprekke, want die NG Kerk is nie ernstig oor eenheid nie,” het hy by navraag gesê.  “Nou gaan hulle na die NGKA en RCA sodat hulle teen Belhar kan saamspan.”  Hoewel die VGK genooi is om as waarnemers aan die vergadering deel te neem, sal hulle dit volgens Kgatla nie bywoon nie. 

